
Ընթացիկ իրավիճակը և խնդիրները
Ներկա պահին Հայաստանի Հանրապետությունում գրեթե բացակայում են բիզնեսի ֆինանսավորման այնպիսի այլընտրանքային գործիքներ, ինչպիսիք են մասնավոր բաժնեմասային ֆոնդերը և բորսայում ցուցակման ինստիտուտը: Բիզնեսի ֆինանսավորման հիմնական աղբյուրը բանկային վարկն է, որն ունի ինչպես դրական, այնպես էլ բացասական կողմեր: Տնտեսավարող սուբյեկտները հաճախ ի վիճակի չեն լինում ֆինանսավորել ընդլայնման նախագծերը կամ շրջանառու միջոցները բանկերի միջոցով մի շարք պատճառներով, որոնցից են՝ գրավադրման համար ակտիվների պակասը, ակնկալվող դրամական հոսքերի անկանխատեսելիությունը, բարձր տոկոսադրույքները և այլն: Հատկանշական է, որ բիզնեսի ֆինասավորման խնդիրներն էլ ավելի ակնհայտ են դարձել 2020 թվականի Կորոնավիրուսի ազդեցության և դեռևս շարունակվող պայմաններում։ Ուստի էլ ավելի կարևոր է դառնում բիզնեսի ֆինանսավորման ավանդական միջոցներից բացի նաև այլընտրանքային ֆինանսավորման աղբյուրների ընձեռած հնարավորությունների օգտագործումը՝ համավարակի ազդեցությունը մեղմելու և ներդրումներ ներգրավելու միջոցով տնտեսության երկարաժամկետ զարգացումն ապահովելու նպատակով։
Առավել զարգացած տնտեսություններում բիզնեսի ֆինանսավորման մեջ ակտիվ  դերակատարություն ունեն բաժնեմասային մասնակցության կազմակերպությունները՝ վենչուրային ֆոնդերը (հիմնականում նորաստեղծ ընկերությունների պարագայում) և մասնավոր բաժնեմասնակցային հիմնադրամները (հիմնականում առավել հասուն, բայց դեռևս արագ աճի շրջանում գտնվող ընկերությունների պարագայում): 
Պետության մասնակցությամբ վենչուրային հիմանդրամի հաջողության միջազգային փորձի հատկանշական օրինակ է Իսրայելի «Յոզմա» կոչվող վենչուրային կապիտալի նախաձեռնությունը, որն օգտագործեց պետական միջոցները մասնավոր ներդրումներ ներգրավելու համար՝ երկիրը վերածելով գլոբալ հետազոտական և զարգացման կենտրոնի: 
1993 թվականին, նախաձեռնության ստեղծման ժամանակ Իսրայելում վենչուրային կապիտալի ֆինանսավորման շուրջ 50%-ը ստացվում էր պետական​​ միջոցներից, բայց «Յոզմա»–ի ստեղծումից հետո, մինչև 2000 թվականը կտրուկ աճեց մասնավոր ներդրումների ծավալը: 1993-1998 թվականներին Իսրայելի կառավարությունը ներդրումներ է կատարել համակցված ֆոնդերում` մասնավոր ներդրողների ներդրած գումարի 40%-ի չափով և աջակցել ավելի քան 40 ընկերությունների: «Յոզմայի» արժեքը 1993–1996 թվականներին 100 միլիոն դոլարից դարձել է 250 միլիոն դոլար, իսկ Իսրայելի տարեկան վենչուրային կապիտալի ծախսերը 1991-2000 թվականներին աճել՝ գրեթե 60 անգամ՝ 58 միլիոն դոլարից դառնալով 3,3 միլիարդ դոլար, եկամուտները՝ 1,6 միլիարդ դոլարից 12,5 միլիարդ դոլար։ Հատկանշական է, որ նախաձեռնության արդյունքում Իսրայելում ստեղծվել են ավելի քան 30 օտարերկրյա վենչուրային ընկերություններ:
Հայաստանի Հանրապետությունում պետության մասնակցությամբ ստեղծված ֆոնդի օրինակ է «Գրանատուս Վենչուր Ֆոնդ I» ՓԲ ընկերությունը։ Այն ՀՀ կառավարության ներդրմամբ Հայաստանում ստեղծված առաջին տեխնոլոգիական վենչուրային ընկերությունն է, որը հիմնադրվել է 2013 թվականին և տրամադրում է ներդրումներ, փորձառություն և կապեր այն ստարտափերին, որոնք կիրառում են Հայաստանի ներուժը՝ որպես զարգացող տեխնոլոգիական կենտրոն:
«Գրանատուս Վենչուր Ֆոնդ I» ՓԲ ընկերության ստեղծմամբ Հայաստանում սկիզբ դրվեց վենչուրային (բարձր ռիսկային կապիտալի) ֆինանսավորման, մասնավորապես՝ ստարտափերում ներդրումների իրականացման մշակույթի ձևավորմանը, ինչպես նաև երկրում ինովացիոն համակարգի ակտիվացմանը։
Վերջին տարիներին ընկերության կողմից ֆինանսավորում են ստացել ոլորտում բազմաթիվ հաջողություններ գրանցած այնպիսի ընկերություններ, ինչպիսիք են՝ «Krisp»–ը, «SuperAnnotate»–ը, «Menu Group»-ը, «CodeSignаl»-ը, «gg»–ին, «SoloLearn»–ը և այլն։
Այլընտրանքային ֆինանսավորման աղբյուրները հանդիսանում են չափազանց կարևոր նախապայման կապիտալի շուկայի զարգացման և ընկերությունների՝ բորսայում ցուցակման համար, քանի որ մասնավոր բաժնեմասնակցային ֆոնդերը ոչ միայն տրամադրում են ֆինանսական կապիտալ, այլ նաև օժանդակում են տնտեսավարողներին՝ զարգացնելու ներքին ֆինանսական կառավարման հմտությունները, ներդնելու կորպորատիվ կառավարման համակարգեր և բերում են թափանցիկ, աուդիտ անցած գործունեության: Առանց նշված նախապայմանների և նմանատիպ արտաքին խթանների, գործնականում դժվար է հանդիպել ընկերությունների, որոնք պատրաստ կլինեն մասնակցել կապիտալի շուկայում՝ ինչպես բաժնեմասերի, այնպես էլ պարտատոմսերի ցուցակման միջոցով: Արդյունքում բիզնեսը թերի է  զարգանում, և տնտեսավարողները չեն իրագործում իրենց ամբողջ ներուժը:
Հայաստանի Հանրապետությունում գործող նմանատիպ այլընտրանքային ֆինանսավորման աղբյուր է հանդիսանում «Ամբեր Կապիտալ» ընկերության կողմից կառավարվող ԵՄ-Հայաստան ՓՄՁ Ֆոնդը (այսուհետ՝ Ֆոնդ), որն իր գործունեությունը սկսել է 2020 թվականի հունվարից։ Ֆոնդը գործում է կոմերցիոն սկզբունքով և իրենից ներկայացնում է շահույթ հետապնդող կազմակերպություն, որի մանդատը ուղղակի ներդրումների կատարումն է երկրում գործող մասնավոր ընկերությունների բաժնետիրական կապիտալի մեջ՝ ընդլայնման նախագծերի իրագործման, հիմնական միջոցների ձեռքբերման, տեխնիկական կարողությունների զարգացման և կորպորատիվ կառավարման համակարգի ստեղծմանն ուղղված քայլերի ֆինանսավորման նպատակով: 
Ֆոնդի հիմնական նպատակներից մեկն է ստեղծել նախադեպ՝ նման ֆոնդերի և հիմնադրամների գործունեության համար, որն իր հերթին կնպաստի կապիտալի շուկայի զարգացմանը և ՀՀ տնտեսությունում այլընտրանքային ֆինանսական գործիքների ձևավորմանը, ինչպես նաև ընդհանուր կորպորատիվ կառավարման մակարդակի բարձրացմանը: Հաշվի առնելով, որ Ֆոնդի ներդրողներից են այնպիսի կառույցներ, ինչպիսիք են Վերակառուցման և Զարգացման Եվրոպական Բանկը  և Եվրոպական միությունը, ինչպես նաև այն, որ Ֆոնդը կառավարվում է հմուտ ֆինանսական մասնագետների կողմից, ակնկալվում է, որ Ֆոնդի մասնակցությունը բաժնետիրական ընկերությունների կապիտալում կնպաստի ֆինանսական վերլուծական հմտությունների բարելավմանը, վարկային բեռի օպտիմալացմանը, նոր ներդրումային նախագծերի իրականացմանը, ինչպես նաև կորպորատիվ թափանցիկության մակարդակի բարձրացմանը: Հարկ է նշել, որ Ֆոնդն իրենից ներկայացնում է երկարաժամկետ ներդրող՝ մինչև տասը տարի ժամանակահատվածով, ինչը հնարավորություն է ընձեռնում ներդրման արդյունքում իրականացնելու կայուն և տևական բարեփոխումներ, գիտելիքների և փորձի փոխանակում և նոր շուկաներ մուտք գործելու հնարավորությունների մեծացում:
Ներդրումային պորտֆելի կառուցվածքը 
	Չնայած այն հանգամանքին, որ ֆոնդի մեկնարկի տարին (2020 թ.) առանձնահատուկ էր աննախադեպ մարտահրավերներով (համավարակ, պատերազմ, ՀՆԱ-ի 7.6% անկում), այնուամենայնիվ, 2020 թվականին արդեն իսկ իրագործվել է մեկ ներդրում` վերականգնվող էներգետիկայի ոլորտում, որի շրջանակներում ֆոնդի կողմից ներդրվել է շուրջ 1 միլիոն ԱՄՆ դոլարին համարժեք դրամ, ինչպես նաև բանկերի կողմից ներգրավվել է շուրջ 2 միլիոն ԱՄՆ դոլարին համարժեք դրամ:
	Ֆոնդի ակտիվ ներդրումային ժամանակահատվածը կազմում է առավելագույնը 6 տարի, և միջազգային լավագույն փորձը ցույց է տալիս, որ մեկնարկի առաջին տարիներին ներդրումային պորտֆելի մասին հստակ պատկերացում կազմել անհնար է: Այնուհանդերձ, ստորև բերված են որոշ օրինակներ այն գործարքների մասին, որոնց շուրջ ֆոնդն արդեն իսկ բանակցություններ է վարում, ինչպես նաև ակնկալվող վերջնական պորտֆելի կառուցվածքը՝ ըստ ոլորտների: Հարկ է նշել, որ նշված ներդրման չափը վերաբերում է միայն բաժնետիրական կապիտալի ավելացմանը և չի ներառում բանկային ռեսուրսներից ներգրաված ներդրումները:

Աղյուսակ 1. Ներկա պահին բանակցվող գործարքների օրինակներ
	Ոլորտ
	Ակնկալվող ներդրման ծավալ
	Հավելյալ մեկնաբանություններ

	Արդյունաբերություն
	1.5 միլիոն ԱՄՆ 
դոլլարին համարժեք դրամ
	Ընկերությանն անհրաժեշտ է մասնավոր ներդրում վաճառքի աճի տեմպը պահպանելու, արտահանման և ընդլայնման ծրագրեր իրականացնելու և շրջանառու կապիտալի ֆինանսավորման համար:

	Տեքստիլ 
	5.0 միլիոն ԱՄՆ 
դոլլարին համարժեք դրամ
	Ներդրումը հիմնականում նախատեսվում է կապիտալ ծախսերի ֆինանսավորման նպատակով՝ առկա սարքավորումների և արտադրության ծավալների հզորացումն ապահովելու համար:

	Գյուղատնտեսություն
	3.0 միլիոն ԱՄՆ 
դոլլարին համարժեք դրամ
	[bookmark: _GoBack]Ընկերության հիմնական գործունեությունն է բարձր տեխնոլոգիաներով հագեցած ջերմոցների կառուցումը և շահագործումը: Ֆոնդի կողմից ներդրումով նախատեսվում է հավելյալ 5 հեկտար ջերմոցի կառուցում և արտահանման տեմպերի խթանում:

	Տեղեկատվական տեխնոլոգիաներ
	5.0 միլիոն ԱՄՆ 
դոլլարին համարժեք դրամ
	Ընկերությունը ստեղծել է սեփական ծրագիր և ծառայություններ է մատուցում միջազգային շուկաներում՝ հիմնվելով ՀՀ-ում գտնվող ծրագրավորողների բազայի կարողությունների վրա: Ներդրումը նախատեսվում է գործառնական ծախսերի, նոր աշխատատեղերի ստեղծման ֆինանսավորման և թիրախավորված մարկետինգային քաղաքականություն իրականացնելու նպատակով:

	Վերականգնվող էներգետիկա
	7.0 միլիոն ԱՄՆ 
դոլլարին համարժեք դրամ
	Ընկերությունը նախատեսում է կառուցել արևային ֆոտովոլտայիկ կայանների առաջատար պորտֆել՝ մինչև 25 ՄՎտ` օգտագործելով աշխարհի գերժամանակակից տեխնոլոգիաներ: Ներդրումը նախատեսվում է ամբողջությամբ կայանների կառուցման ինչպես նաև նախնական շրջանում աշխատատեղերի ստեղծման ֆինանսավորման նպատակով: 



	Նախնական հաշվարկներով, նշված հինգ ընկերություններում ընդհանուր մասնավոր կապիտալ ներդրումների ծավալը (հաշվի չառնելով ներգրավվող հավելյալ վարկային ռեսուրսները) կազմում է ավելի քան 20 միլիոն ԱՄՆ դոլար: Ընդհանուր վաճառքի ծավալները, ըստ նախնական ֆինանսական մոդելների, 2020 թվականի դրությամբ աճում են շուրջ 9 միլիոն ԱՄՆ դոլարից մինչև շուրջ 50 միլիոն դոլար՝ 2027 թվականի դրությամբ՝ ունենալով 28% տարեկան աճի տեմպ (CAGR): Ըստ նախնական հաշվարկների, հարկվող եկամուտների բազան նույն ժամանակաշրջանում աճում է տարեկան մինչև 34%-ով: Հարկ է նշել, որ Ֆոնդի ներդրումների զգալի մասը ակնկալվում է իրականացնել առաջնային կապիտալի մեջ, սակայն հնարավոր են նաև երկրորդային ներդրումներ (բաժնեմասերի ձեռքբերում առկա տերերից), ինչպես նաև ներդրումներ տարբեր ոլորտներում, որոնք ներկա պահին ազատված են որոշ հարկերից (օրինակ՝ գյուղատնտեսություն): 

Աղյուսակ 2. Ակնկալվող պորտֆելի կառուցվածքը 
	Ոլորտ
	Հավելյալ նշումներ
	Մասնաբաժինը պորտֆելի մեջ

	Արդյունաբերություն
	Սննդի վերամշակում 
	8.1%

	Շինարարություն
	Շինարարություն
	5.4%

	Զբոսաշրջություն և հյուրընկալություն
	Հյուրանոցային և ռեստորանային բիզնես թեմատիկ պարկեր
	13.5%

	Ֆինանսներ
	Կապիտալի շուկաներ, լիզինգ
	5.4%

	Տեքստիլ 
	Հայկական ապրանքնիշների զարգացում, պատվիրակում
	9.0%

	Գյուղատնտեսություն
	Բարձր տեխնոլոգիաներով հագեցած ջերմոցներ և ինտենսիվ այգիներ
	18.0%

	Տեղեկատվական տեխնոլոգիաներ
	Սեփական՝ բարձր արժեք ստեղծող պռոդուկտների զարգացում
	13.5%

	Վերականգնվող էներգետիկա
	Նոր ՖՎ կայաններ և վերազինված ՀԷԿ-եր
	27.0%

	Ընդհանուր
	-
	100%



	Հիմք ընդունելով Աղյուսակ 2-ում ներկայացված ներդրումային պորտֆելի կառուցվածքը՝ ՀՀ էկոնոմիկայի նախարարության կողմից հաշվարկվել է ՀՀ կառավարության և Հոլանդիայի զարգացման բանկի (FMO) կողմից ակնկալվող ընդհանուր 14 մլն ԱՄՆ դոլարի ներդրումների՝ տնտեսության վրա մուլտիպլիկատիվ ազդեցության վերաբերյալ նախնական ցուցանիշները, ըստ որի՝ պատկերը ներկայացված է Աղյուսակ 3-ում։

Աղյուսակ 3․ Տնտեսության վրա հնարավոր ազդեցության գնահատական
	 
	ՀՆԱ-ի արտադրությունը  ըստ ՏԳՏԴ խմբ, 2 (NACE 2) դասակարգման
	Մասնաբաժինը պորտֆելի մեջ, %
	ՀՀ կառավարության և Հոլանդիայի զարգացման բանկի (FMO) ներդրումների բաշխավածությունն ըստ պորտֆելի բաշխվածքի/14 մլն դոլար, մլն ԱՄՆ դոլար
	Մուլտիպլիկատիվ ազդեցությամբ

	A
	Գյուղատնտեսություն, անտառային տնտեսություն և ձկնորսություն
	18
	                      2,520,000 
	              4,576,320 

	C
	Մշակող արդյունաբերություն
	17.2
	                      2,408,000 
	               4,247,712 

	D
	Էլեկտրականության, գազի, գոլորշու և լավորակ օդի մատակարարում
	27
	                     3,780,000 
	 

	F
	Շինարարություն
	5.4
	                         756,000 
	              1,744,848 

	I
	Կացության և հանրային սննդի կազմակերպում
	13.5
	                      1,890,000 
	             3,507,840 

	J
	Տեղեկատվություն և կապ
	13.5
	                      1,890,000 
	             4,530,330 

	K
	Ֆինանսական և ապահովագրական գործունեություն
	5.4
	                         756,000 
	             1,666,980 

	 
	Ընդամենը
	100
	14,000,000
	20,274,030



	Ֆոնդը եռամսյակային պարբերականությամբ ֆինանսական հաշվետվություններ է ներկայացնում առկա ներդրողներին, որոնց մեջ ներառվում են մանրակրկիտ հաշվարկներ ներդրումների ծավալի, կատարված ծախսերի, ստացված եկամուտների մասին, ինչպես նաև այլ ֆինանսական տեղեկատվություն: Ֆոնդի տարեկան ֆինանսական հաշվետվություններն անցնում են ֆինանսական աուդիտ PwC կազմակերպության կողմից, որի արդյունքները նույնպես ներկայացվում են ներդրողներին: 
	 
Կարգավորման նպատակը և բնույթը 
Ներկայումս Ֆոնդի կողմից արդեն իրականացվել է ներդրում՝ վերականգնվող էներգետիկայի ոլորտում, որի ընդհանուր արժեքը կազմում է մոտ 3 միլիոն ԱՄՆ դոլար: Բանակցությունների եզրափակիչ փուլում է գտնվում ևս 4-5 ընկերությունների կանոնադրական կապիտալում տեղաբաշխում իրականացնելու գործընթացը՝ շուրջ 20 միլիոն ԱՄՆ դոլար:
Ընդհանուր առմամբ նախատեսվում է, որ Ֆոնդն իր գործունեության ընթացքում ներդրումներ կկատարի շուրջ 20 կազմակերպություններում՝ յուրաքանչյուր ներդրումը 2 – 7 միլիոն ԱՄՆ դոլարի չափով: Ներդրումները լինելու են Հայաստանի տնտեսության համար այնպիսի կարևորագույն ոլորտներում, ինչպիսիք են՝ գյուղատնտեսությունը, արդյունաբերությունը, բարձր տեխնոլոգիաները, զբոսաշրջությունը և վերականգնվող էներգետիկան՝ թիրախավորելով ՓՄՁ-ներին, որոնք տնտեսության շարժիչ ուժն են հանդիսանում և ստացել են ամենածանր հարվածն համավարակի հետևանքով: Նշված ոլորտների զարգացմանը միտված ծրագրերի խթանումը, այդ թվում՝ այլընտրանքային ֆինանսական գործիքների ներդրման հնարավորությունների ստեղծումը միտված է նաև Կորոնավիրուսի հետևանքների մեղմմանը, հակազդմանը, տնտեսության վերականգնմանը և հետևաբար՝ երկարաժամկետ զարգացմանը:
Ներկա պահին Հոլանդիայի զարգացման բանկը (FMO) պատրաստակամ է ներդրում իրականացնել Ֆոնդում 7 միլիոն ԱՄՆ դոլարի չափով՝ պայմանով, որ Ֆոնդի չափը իր կողմից ներդրում կատարելուց հետո մինչև ս․թ․ հուլիսի 20-ը կլինի առնվազն 45 միլիոն ԱՄՆ դոլար (ներկա պահին՝ 31 միլիոն ԱՄՆ դոլար է): ՀՀ կառավարության կողմից ակնկալվող առնվազն 7 մլն ԱՄՆ դոլար չափով ներդրումը հնարավոր կդարձնի FMO-ի ներգրավվածությունը, որը կստեղծի մուլտիպլիկատիվ էֆեկտ ՀՀ տնտեսության համար, ինչպես նաև կնպաստի ֆոնդի համար այլ ներդրողների ներգրավվմանը, ինչն իր հերթին կհանգեցնի հավելյալ միջոցներ ՀՀ տնտեսության մեջ ներգրավվելուն։ Հատկանշական է, որ FMO-ի և այլ ներդրողների,  այդ թվում ակնկալվող ներդրման դեպքում ՀՀ կառավարության բաժանորդագրումը Ֆոնդին և հետագա գործընթացը իրականացվում է նույն հիմնական պայմաններով: 
ՀՀ կառավարության ուղղակի մասնակցությունը նախատեսվում է 3 մլն ԱՄՆ դոլարի չափով, իսկ մնացած 4 մլն ԱՄՆ դոլարին համարժեք ՀՀ դրամի չափով բաժանորդագրման նպատակով նախատեսվում է կնքել Ֆոնդի սահմանափակ գործընկեր դառնալու մասին պայմանագիր «Հայաստանի պետական հետաքրքրությունների ֆոնդ» փակ բաժնետիրական ընկերության դուստր ընկերություն հանդիսացող «Ձեռնարկատեր+Պետություն հակաճգնաժամային ներդրումների կառավարիչ» փակ բաժնետիրական ընկերության (հանդես է գալիս «Ձեռնարկատեր+Պետություն հակաճգնաժամային ներդրումներ» ոչ հրապարակային մասնագիտացված պայմանագրային ներդրումային ֆոնդի անունից և վերջինիս ակտիվների հաշվին) և Ֆոնդի ընդհանուր գործընկերոջ (հանդես է գալիս որպես Ֆոնդի կառավարիչ) միջև, պայմանով, որ կպահպանվեն «Ձեռնարկատեր+Պետություն հակաճգնաժամային ներդրումների կառավարիչ» ՓԲԸ և ՀՀ կառավարության միջև կնքված ներդրումային պայմանագրի, ինչպես նաև «Ձեռնարկատեր+Պետություն հակաճգնաժամային ներդրումներ» պայմանագրային ներդրումային ֆոնդի կանոններով նախատեսված պայմանները:
Ֆոնդի կառուցվածքը պարունակում է ներդրողների համար այնպիսի կարևոր տարրեր, ինչպիսիք են ռիսկերի մասնակի չեզոքացումը և եկամտաբերության խթանումը: Ռիսկերի չեզոքացման տեսանկյունից ներդրումային ծրագրի ձախողման պարագայում առաջին վնասը որպես ներդրող կրում է Եվրոպական միությունը՝ իր ներդրման ողջ ծավալով, որը կազմում է 10 միլիոն ԱՄՆ դոլար։ Ֆոնդի նման կառուցվածքը եզակի հնարավորություն է ընձեռնում նվազեցված ռիսկի պայմաններում ներդրումներ կատարել Հայաստանի Հանրապետության տնտեսության մեջ: Ռիսկերը պատշաճ կերպով կառավարելուն միտված մի շարք այլ գործոններ նույնպես առկա են ֆոնդի կառուցվածքի և գործելաոճի մեջ: Օրինակ՝ ֆոնդի մանդատով մեկ ընկերության մեջ ներդրման ծավալը սահմանափակված է ֆոնդի ակտիվների 15%-ի չափով, իսկ մեկ ոլորտում ներդրման ծավալը՝ 30%-ի չափով, ինչը նախատեսված է ռիսկերի դիվերսիֆիկացման և նվազեցման նպատակով: Մեկ այլ օրինակ է շարունակական ֆինանսական աուդիտի պահանջը, ինչպես ֆոնդի, այնպես էլ այն ընկերությունների համար, որտեղ ֆոնդն իրականացնում է ներդրում: Բարձր հեղինակություն ունեցող միջազգային կազմակերպությունների կողմից անցկացվող ֆինանսական աուդիտը բարձրացնում է թափանցիկության մակարդակը և հաշվետվությունների որակը և ավելի դյուրին է դարձնում ռիսկերի գնահատումն ու կառավարումը: Ֆոնդի կողմից ներդրումների ապահովությունը վերահսկվում է նաև ընկերություններում կորպորատիվ կառավարման միջազգային լավագույն փորձի կիրառմամբ՝ տնօրենների խորհրդի ստեղծում, ներքին վերահսկողության մեխանիզմների ներդրում, ֆոնդի կողմից ֆինանսական տնօրենի նշանակում և այլն:
Եկամտաբերության տեսանկյունից, Եվրոպական միությունը՝ որպես ներդրող չի հետապնդում շահույթի ստացում, այլ միայն վերադարձնում է իր սկզբնական ներդրումը, ինչն էլ նշանակում է, որ Եվրոպական միության կողմից ներդրված 10 միլիոն ԱՄՆ դոլարի ողջ եկամտաբերությունը համամասնորեն բաշխվում է Ֆոնդի մնացած ներդրողների մեջ՝ ծառայելով որպես հավելյալ եկամուտ: Ֆոնդի հիմնական պայմանագրի մեջ նշված է, որ կառավարչի փոփոխական վարձատրությունը (նման ֆոնդերի դեպքում միջազգային պրակտիկայում հանդիսանում է կառավարչի հիմնական շահույթ ապահովող մեխանիզմը) գործում է միայն այն դեպքում, երբ ֆոնդն ապահովում է առնվազն 8% տարեկան շահութաբերություն ներդրողների համար՝ ընդ որում այս տոկոսադրույքը ներառում է ոչ միայն ներդրված գումարը, այլ նաև կատարված ծախսերը և կառավարման համար վճարները:
Այսպիսով, ՀՀ կառավարության ներդրումը կատարվում է մասնակիորեն չեզոքացված ռիսկի և հավելյալ եկամտաբերության պայմաններում՝ հնարավորություն ստեղծելով ապահովելու դեպի Հայաստան նոր ներդրումների հոսք և նպաստելով Հայաստանի տնտեսության մեջ այլընտրանքային ֆինանսավորման ինստիտուտի ներդրմանը, ինչը կարևոր նախապայման է կապիտալի շուկայի զարգացման համար:

Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից։

Ակնկալվող արդյունքը 
Նախագծի ընդունման արդյունքում ակնկալվում է ՀՀ կառավարության կողմից 3 միլիոն և «Ձեռնարկատեր+Պետություն հակաճգնաժամային ներդրումների կառավարիչ» ՓԲԸ–ի կողմից 4 մլն ԱՄՆ դոլարի չափով ներդրում (ներառյալ 2% կառավարման վճարներ) Ֆոնդում՝ ինչը մինչև ս․թ․ հուլիսի 20-ը հնարավոր կդարձնի FMO-ի ներգրավվածությունը, որը կստեղծի մուլտիպլիկատիվ էֆեկտ ՀՀ տնտեսության համար, ինչպես նաև կնպաստի ֆոնդի համար այլ ներդրողների ներգրավմանը, ինչն իր հերթին կհանգեցնի հավելյալ միջոցներ ՀՀ տնտեսության մեջ ներգրավելուն։ Ակնկալվում է նաև, որ ներդրումը կխթանի տնտեսության մեջ այլընտրանքային ֆինանսական գործիքների կիրառումը և կապիտալի շուկաների զարգացումը:

Այլ տեղեկատվություն
Նախագծի ընդունումը կհանգեցնի պետական բյուջեում ծախսերի ավելացում 3 մլն ԱՄՆ դոլարին համարժեք ՀՀ դրամի չափով:

